
Benefiti podprojekata energijske efikasnosti u javnim objektima 
u �Federaciji Bosne i �Hercegovine realizovanih u okviru

Projekta energetske efikasnosti za BiH 
(BEEP – Bosnia Energy Efficiency Project)

Energijska efikasnost je suma 
isplaniranih i provedenih mjera čiji 
je cilj korištenje minimalno moguće 

količine energije tako da nivo udobnosti 
i stopa proizvodnje ostanu sačuvane ili 
povećane. Pojednostavljeno, energijska 
efikasnost znači potrošiti manju količinu 
energije (energenata) za obavljanje istog 
posla – funkcije (grijanje ili hlađenje 
prostora, rasvjetu, proizvodnju raznih 
proizvoda, pogon vozila, i dr.). Važno 
je istaknuti da se energijska efikasnost 
nikako ne smije posmatrati kao štednja 
energije. 

Naime, štednja uvijek podrazumijeva 
određena odricanja, dok efikasna upotreba 
energije nikada ne narušava uslove rada i 
življenja. Nadalje, poboljšanje efikasnosti 
potrošnje energije ne podrazumijeva 
samo primjenu tehničkih rješenja. 
Naprotiv, svaka tehnologija i tehnička 
oprema, bez obzira koliko efikasna bila, 
gubi to svoje svojstvo ukoliko ne postoje 
educirani i savjesni ljudi koji će se njome 
znati služiti na najefikasniji mogući način.
Posebno velik potencijal za unapređenje 
energije efikasnosti u BiH je u javnim 
objektima. S obzirom na to, početkom 
2016. godine, s ciljem ostvarivanja 
energijske uštede i edukacije stanovništva 
o važnosti energijski efikasnog ponašanja, 
Bosna i Hercegovina je pokrenula BEEP – 
“Projekat energetske efikasnosti za BiH”, 
koji u Federaciji Bosne i Hercegovine 
implementira Federalno ministarstvo 
prostornog uređenja, uz kreditna 
zaduženja Svjetske banke. 

Projekat je posvećen građevinskim 
radovima utopljavanja i obnove javnih 
zgrada, a u periodu od 2016. do 2019. 
godine, u okviru projekta je obnovljeno 
48 objekata na području Federacije Bosne 
i Hercegovine. 

Od ukupnog broja objekata, mjere 
povećanja energijske efikasnosti su 
se implementirale u 35 obrazovnih i 8 
zdravstvenih institucija na kantonalnom 
nivou u FBiH i 5 objekata na nivou 
Federacije Bosne i Hercegovine. Od 
toga, najveći broj energijski obnovljenih 
objekata nalazi se u Zeničko-dobojskom 
(16 javnih objekata), Hercegovačko-
neretvanskom (15 javnih objekata), te 
Kantonu Sarajevo (9 javnih objekata). 

U ukupno dva javna objekta na području 
Kantona 10 su se implementirale mjere 
povećanja energijske efikanosti, jednom 
u Tuzlanskom kantonu, te u pet objekata 
pod nadležnosti Federacije BiH.

S ciljem sagledavanja i promocije benefita 
implementiranog projekta energijske 
efikasnosti, izvršena je analiza benefita 
kao studija slučaja za tri odabrana javna 
objekta:

1. Osnovna škola „Vareš Majdan“,  
projekat implementiran 2017/18. 
godine

2. „Druga osnovna škola“ Zavidovići, 
projekat implementiran 2018. godine,

3. Osnovna škola „Srednje“, projekat 
implementiran 2016. godine.

Glavni faktor pri odabiru objekata 
bila je vidljivost sljedećih benefita 
nakon implementacije mjera energije 
efikasnosti:

• obezbjeđenje komfora za učenike, 
nastavnike i ostalo osoblje,
• smanjenje zagađivanja zraka oko 
objekta,
• smanjenje troškova za grijanje.  

Prva dva benefita su posebno značajna, 
imajući u vidu osjetljivost korisnika 
izabranih objekata. 

Treći benefit je preduslov za održivost 
toplotnog komfora, a omogućava 
korištenje kvalitetnijih goriva za grijanje. 

Za svaki analizirani objekat analizirani su 
i benefiti koji se odnose na zapošljavanje, 
smanjenje emisija zagađujućih materija, 
korištenje domaćih materijala i opreme, 
smanjenje potrošnje uvoznih energenata 
i pozitivan uticaj na domaću ekonomiju. 

1. Studija slučaja povećanja 
energijske efikasnosti u 
Osnovnoj školi „Vareš 
Majdan“ u Varešu  

Objekat Osnovne škole „Vareš 
Majdan“ nalazi se u naselju Vareš 
Majdan na području općine Vareš. 

Škola je samostalna javna ustanova u kojoj 
se vrši odgoj i obrazovanje učenika od 6 
do 15 godina starosti i ima status redovne 
osnovne škole. Škola obavlja djelatnost 
redovnog osnovnog obrazovanja, 
u skladu sa propisanim nastavnim 
planovima i programima Ministarstva 
za obrazovanje, nauku, kulturu i sport 
Zeničko-dobojskog kantona. U skladu 
sa odlukom o standardnoj klasifikaciji 
djelatnosti, djelatnost škole je osnovno 
obrazovanje i odgoj učenika normalnog 
psihičkog i fizičkog razvoja, te učenika sa 
posebnim potrebama. Školu pohađa 130 
učenika, a zaposlenih je 33.

Postojeći objekat škole je završen 
1981. godine. Građen je kao samostalni 
objekat spratnosti: podrum – prizemlje 
i sprat (matične učionice) i prizemlje 
(svlačionice, kotlovnica i fiskulturna 
dvorana). U prizemlju objekta su 
smješteni prostori učionica, kabineta, 
prostor za pomoćno osoblje i sanitarije, 
te kotlovnica, svlačionice i fiskulturna 
dvorana. Na I spratu su smješteni prostori 

učionica, kabineta, zbornice, te prostorije 
za direktora, zamjenika i administraciju i 
sanitarije. 

Škola radi u jednoj smjeni od 8h do 14h, s 
tim da je radno vrijeme radnika, čistačica 
i sl. do 19h (izuzevši praznike i neradne 
dane). 

Bruto površina objekta škole iznosi 
3.340,89 m2, od čega korisnu površinu 
objekta čini 3.049,73 m2.

1.1. Stanje prije 
implementacije mjera 
energijske efikasnosti

Prema izjavama korisnika datim u 
Detaljnom energetskom auditu, 
toplotni komfor u objektu u sezoni 

grijanja nije bio postizan. Zbog toga 
su se koristile električne grijalice za 
dogrijavanje u mnogim prostorijama, što 
je predstavljalo rizik za pojavu požara 
i značajan dodatni trošak za energiju. 
Dodatni problem je bio nedostatak 
energenta u odnosu na potrebe 
objekta za grijanjem. Trošilo se onoliko 
energenta koliko se dostavi od nadležnog 
ministarstva, što uglavnom nije bilo 
dovoljno da bi se ostvarile toplotne 
potrebe i zadovoljio toplotni komfor. 

Glavni problemi za korisnike prije 
provođenja mjera energijske efikasnosti 
su bili:
• prodiranje velike količine hladnog 
zraka zbog lošeg stanja prozora,
• pothlađene prostorije zbog velikih 
gubitaka toplote,
• pojava vlage na zidovima,
• zagađivanje zraka u dvorištu škole iz 
kotlova na ugalj,
• potencijalan utjecaj na zdravlje 
pokrova koji sadrži azbest (salonit 
ploče),
• depresivan izgled objekta škole. 

Glavni uzrok nepostizanja toplotnog 
komfora je bila loša toplotna izolacija 
objekta, a posebno se to odnosilo na 
prozore. Prozori su bili sa drvenim 
okvirom, u jako lošem stanju, što je 
uzrokovalo osjetno strujanje vanjskog 
zraka u blizini prostora. Tokom zimskih 
mjeseci, to je uzrokovalo neugodnost 
korisnicima, uglavnom učenicima koji su 
većinu boravka u školi provodili u blizini 
prozora. Na sljedećim slikama je dat prikaz 
lošeg stanja stolarije prije implementacije 
projekta energijske obnove.  

Stanje prozora prije implementacije projekta energijske efikasnosti

Dodatni problem za korisnike je predstavljala pojava vlage, kako sa unutrašnje, 
tako i sa vanjske strane zidova. To je bila posljedica nepostojanja toplotne izolacije i 
oštećenja fasade na mnogim mjestima.  

Pojava vlage na vanjskim zidovima prije implementacije projekta energijske efikasnosti

Za grijanje škole koristila su se dva toplovodna kotla na čvrsto gorivo, snage po 350 
kW. Kao osnovno gorivo korišten je ugalj i manje količine drveta za potpalu. Kako bi se 
postigli bolji toplotni uslovi u objektu, kotlovi su morali početi sa radom već u 4 sata 
ujutro, svaki radni dan.

Trošak za ugalj i ogrjevno drvo je iznosio oko 28.000 KM. Dodatni trošak je bila 
potrošnja električne energije za dogrijavanje pomoću električnih grijalica. Potrošnja 
električne energije u januaru ili decembru je bila nekoliko puta veća od potrošnje u 
maju ili septembru.   

1.2. Efekti projekta 
energijske obnove

Projekat energijske efikasnosti u školi je 
završen u aprilu 2018. godine. Ukupno je 
uloženo 533.970,47 KM, a to je oko 175 
KM/m2 korisne površine, što se može 
smatrati značajnom obnovom.

Implementirane su sljedeće mjere: 
 
• termoizolacija fasadnih zidova 
(škola+sportska dvorana),

• zamjena postojeće stolarije i/ili 
bravarije (škola+sportska dvorana),

• termoizolacija stropa prema tavanu 
(škola),

• sanacija i ugradnja termoizolacije 
kosog krova svlačionica i sportske 
dvorane,

• zamjena dijela postojećih žarulja sa 
žarnom niti sa štednim žaruljama,

• sanacija pokrova škole i fiskulturne 
dvorane, zamjena dotrajalih salonit 
ploča novim pokrovom od čeličnog 
lima i termopanela,

• ugradnja opreme za mjerenje 
potrošnje energije, te za praćenje 
temperature i vlažnosti,

• zamjena starih kotlova sa novim 
efikasnijim i okolinski prihvatljivijim 

kotlovima na čvrsta goriva (ova mjera 
je urađena u novembru 2020. godine, 
a njen trošak ne ulazi u navedeni 
iznos ulaganja u projekat energijske 
efikasnosti). 

Procijenjena ušteda na troškovima za 
energiju (uključujući i smanjenje troškova 
za električnu energiju) nakon realizacije 
projekta energijske efikasnosti je 
26.444,00 KM (sa PDV-om), uz očekivano 
godišnje smanjenje emisije ugljen-
dioksida (CO2) od 23 tone. Treba naglasiti 
da su navedene uštede izražene u odnosu 
na potrošnju energenata koja je potrebna 
za postizanje toplotnog komfora u objektu 
tj. grijanje na 20 °C. Relativno male uštede 
u novcu i posljedično dug period povrata 
investicije je posljedica korištenja uglja 
kao goriva prije implementacije projekta. 
Ugalj je relativno jeftin energent, 
međutim smanjenje ili prestanak 
njegovog korištenja ima niz drugih koristi, 
a prije svega to su oni po ljudsko zdravlje. 
Pored toga, na objektu je bilo neophodno 
implementirati neke mjere koje ne utiču 
na smanjenje potrošnje energije (kao npr. 
zamjena pokrova).

GRAFIKON 1: Poređenje toplotnih potreba za grijanje prije i poslije implementacije 
mjera energijske efikasnosti

Toplotne potrebe za grijanjem su smanjenje za preko četiri puta. Postignuta ušteda 
predstavlja godišnje toplotne potrebe za grijanjem 28 kuća površine 120 m2 sa 
prosječnim toplotnim potrebama (bez toplotne izolacije na fasadi). Smanjenja je 
potrošnja uglja za 120 tona godišnje, što je manje za oko 6 kamionskih tura.

GRAFIKON 2: Poređenje emisije ugljen-dioksida prije i poslije implementacije mjera 
energijske efikasnosti

Kao posljedica smanjenja korištenja 
uglja, smanjena je emisija ugljen-dioksida 
za oko 115 tona godišnje. To smanjenje 
je jednako emisiji koju emituje oko 100 
putničkih vozila za jednu godinu. Dakle, 
efekat je ekvivalentan uklanjanju 100 
putničkih vozila tj. njihovih emisija.

Važnije od smanjenja emisije ugljen-
dioksida je smanjenje emisije sumpor-
dioksida (SO2) i čvrstih čestica (ČČ), koji su 
predstavljali zdravstveni rizik za učenike 
i zaposlene u školi, ali i za stanovništvo 
naselja u kojem se ona nalazi. Iznosi 
smanjenja emisija su predstavljeni u 
sljedećoj tabeli.

kg/god t/god

Emisije prije EE mjera

Emisije nakon EE mjera

Procentualno smanjenje

Apsolutno smanjenje

SO2	        ČČ         CO2

2.832	        792         156

0	    240         40.6

100%	        70%	 74%

2.832        552        115.4

TABELA 1: Prikaz smanjenja emisija SO2 , čvrstih čestica i CO2

Smanjenje emisije sumpor-dioksida i 
čvrstih čestica je ekvivalentno emisijama
iz oko 17 kuća koje za grijanje koriste 
ugalj.

Pored prethodno kvantifikovanih bene- 
fita, projekat povećanja energijske efika- 
snosti u Osnovnoj školi „Vareš Majdan” 
ima i sljedeće benefite:

• obezbjeđenje visokog nivoa 
toplotnog komfora koji će se sigurno 
odraziti na poboljšanje nastavnog 
procesa i zdravlje učenika i zaposlenih,

• prestanak pojave vlage na zidovima,

• uklanjanje potencijalne opasnosti 
po zdravlje koje je bilo uzrokovano 
prisustvom azbesta u pokrovnom 
materijalu,

• bolji izgled zgrade, što pozitivno 
utječe na učenike i zaposlene (slika u 
nastavku),

• smanjenje potrošnje električne 
energije i zagađivanja koje je povezano 
sa proizvodnjom električne energije,

Izgled škole nakon implementacije mjera 
energijske efikasnosti

• bolji uslovi za rad kotlovničara (manji 
fizički napori zbog manje potrošnje 
uglja). 

Kao najvažnije koristi implementacije 
projekta energijske efikasnosti, direktor 
škole ističe sljedeće:

1. neuporedivo bolji komfor u 
unutrašnjosti škole,
2. ljepši izgled škole, 
3. ugodna temperatura za boravak, 
4. lakše zagrijavanje, 
5. smanjenje troškova za električnu 
energiju za oko dva puta,
6. smanjenje potrošnje uglja. 

Kao mjeru koja bi dodatno bila korisna, 
direktor škole naglašava potrebu 
rekonstrukcije sistema grijanja (zamjena 
radijatora), te ugradnje kotlova na pelet, 
s obzirom na otežanu isporuku uglja i 
njegov veoma loš kvalitet.

S obzirom da se oko 70% električne ener-
gije u BiH proizvodi u termoelektranama 
na ugalj, koje imaju posebno velike 
emisije sumpor-dioksida i azotnih oksida, 
smanjenje potrošnje električne energije, 
pored finansijskog, ima i značajan 
okolinski benefit. Prema izjavi direktora 
škole, potrošnja električne energije je 
smanjenja za oko dva puta, što iznosi 
oko 11.000 kWh godišnje. Smanjenje 
zagađenja zraka zbog navedenih ušteda 
prilikom proizvodnje električne energije 
je predstavljeno u sljedećoj tabeli.  

kg/god

 sumpor-dioksid 

 azotni oksidi 

 čvrste čestice 

 ugljen-dioksid 

         206,93

15,35

4,97

7.986,00

Ušteđena električna energija u školi, uz 
istu potrošnju u BiH, može da se izveze 
i po tom osnovu ostvari prihod koji jača 
domaću privredu. Vrijednost ušteđene 
količine električne energije iznosi oko 
1.100 KM godišnje. 

Najvažniji utjecaj projekata energijske 
efikasnosti na ekonomiju se ogleda kroz 
otvaranje novih radnih mjesta. Inače, 
utjecaj na zaposlenost se ogleda kroz 
zaposlenost na proizvodnji materijala 
i opreme koja je ugrađena (izolacioni 
materijal, prozori, novi pokrov, itd.), te 
na zaposlenost prilikom implementacije 
projekta.

Studija „Zeleni poslovi – Analiza 
uticaja mjera energetske efikasnosti 
na zapošljavanje u BiH (UNDP, 2016) 
je procijenila da ulaganja u iznosu od 
1 milion KM u energijsku efikasnost u 
javnim objektima u BiH generiraju oko 
50 direktnih radnih mjesta.  Imajući to 
u vidu i iznos investicije u ovom slučaju, 
broj direktnih radnih mjesta koje je 
kreirao projekat ulaganja u energetsku 
efikasnost Osnovnoj školi “Vareš Majdan” 
iznosi 26 (jedno radno mjesto traje 
godinu). Indirektno Projekat je generirao 
dodatna radna mjesta za proizvodnju 
materijala i opreme koja je ugrađena u 
okviru Projekta. S obzirom da je sva radna 
snaga domaća, a da je većina ugrađenog 
materijala i opreme domaće proizvodnje, 
procjena je da je projekat generisao 
najmanje 32 radna mjesta (26 direktnih i 
6 indirektnih) i na taj način dao doprinos 
domaćoj privredi. 
 
Vrijednost jednogodišnjeg radnog 
mjesta u ovom sektoru je oko 18.000 KM 
(prosječna mjesečna plata od 1.500 KM 
bruto), što znači da je vrijednost kreiranih 
direktnih radnih mjesta oko 468.000 KM. 
Vrijednost indirektnih radnih mjesta 
nije kvantifikovana s obzirom da ne 
postoji relevantno istraživanje u BiH o 
generisanju indirektnih radnih mjesta 

zbog projekata energijske efikasnosti u 
javnim objektima. Broj indirektnih radnih 
mjesta je procjenjen na osnovu svjetske 
literature.  

Uzimajući u obzir sve ekonomske koristi 
projekta, koje u period od deset godina 
iznose oko 740.000 KM, zaključuje se da je 
projekat ekonomski opravdan u periodu 
kraćem od deset godina. 

Bez provedenog projekta energijske 
efikasnosti, troškovi održavanja objekta 
škole bi rasli u narednim godinama do 
mjere kada budžet, koji se izdvaja za 
školu, ne bi mogao pokriti ni osnovne 
potrebe. 

Projekat ne samo da je smanjio troškove 
održavanja već je i produžio radni vijek za 
najmanje dodatnih 20 godina.

Bez ovog projekta neophodno bi bilo, 
najkasnije do 2030. godine, izvršiti 
značajnu rekonstrukciju objekata škole ili 
izgraditi potpuno nove objekte. 

Društvena opravdanost, kada se dodaju 
još zdravstveni i okolinski benefiti, kao 
i bolja produktivnost zbog poboljšanja 
termalnog komfora, ovog projekta je 
neupitna.


